
TIJORAT BANKLARI FAOLIYATIDA NODEPOZIT 
MOLIYAVIY RESURSLARNING AHAMIYATI
Ziyodilloyev Xushnud Rahimboyevich 
Toshkent Kimyo xalqaro universiteti
“Moliya” kafedrasi mudiri, PhD.

Annotatsiya. Tijorat banklarining kreditlash imkoniyatlari va moliyaviy barqarorligi ularning resurs bazasiga, jumladan, 
nodepozit moliyaviy mablag‘larga bog‘liq. Xalqaro amaliyotda nodepozit mablag‘lar bank resurslarining 25–30 foizini 
tashkil etadi. O‘zbekiston bank tizimida 2026-yil 1-yanvar holatiga ko‘ra, ushbu resurslar hajmi 305,6 trln so‘mga, jami 
moliyaviy mablag‘lardagi ulushi esa 49,6 foizga yetgan. Tadqiqotda nodepozit moliyaviy resurslarning tijorat banklari faoli-
yatidagi ahamiyati tahlil qilingan.

Kalit so‘zlar: tijorat banklari, moliyaviy resurslar, nodepozit resurslar, olingan kreditlar va lizinglar, subordinar qarzlar.

Abstract. The lending capacity and financial stability of commercial banks depend on their resource base, including 
non-deposit financial resources. In international banking practice, non-deposit funds account for 25–30% of banks’ total 
resources. As of 1 January 2026, non-deposit financial resources in Uzbekistan’s banking system amounted to UZS 
305.6 trillion, representing 49.6% of total financial resources. The study examines the significance of non-deposit financial 
resources in the operations of commercial banks.

Keywords: commercial banks, financial resources, non-deposit resources, borrowings and leases, subordinated debt.

Аннотация. Кредитные возможности и финансовая устойчивость коммерческих банков зависят от их ресурсной 
базы, включая недепозитные финансовые ресурсы. В международной банковской практике недепозитные средства 
составляют 25–30% совокупных банковских ресурсов. По состоянию на 1 января 2026 года объём недепозитных 
финансовых ресурсов в банковской системе Узбекистана достиг 305,6 трлн сумов, а их доля в общем объёме 
финансовых ресурсов составила 49,6%. В исследовании проанализировано значение недепозитных финансовых 
ресурсов в деятельности коммерческих банков.

Ключевые слова: коммерческие банки, финансовые ресурсы, недепозитные ресурсы, привлечённые кредиты и 
лизинг, субординированные долги.

Xalqaro bank amaliyotida barqaror resurs bazasi banklarning samarali faoliyati va iqtisodiy rivojlanishni 
moliyaviy qo‘llab-quvvatlashning muhim omili hisoblanadi. Xorijiy tadqiqotlarda kredit portfeli samaradorligini 
oshirish uchun uzoq muddatli va arzon moliyaviy manbalarni jalb qilish, majburiyatlar riskini diversifikatsiyalash, 
aktiv va passiv operatsiyalarni muvofiqlashtirish hamda resurslarni optimallashtirish zarurligi ta’kidlanadi.

Xalqaro bank amaliyotida kuzatilgan ayrim holatlar moliyaviy resurslarni samarali boshqarishning 
muhimligini ko‘rsatadi. Jumladan, 2023-yil mart oyida AQSHning aktivlari hajmi bo‘yicha 16-o‘rindagi banki 
hisoblangan Silicon Valley Bank bankrot bo‘ldi. Mazkur holatga ta’sir ko‘rsatgan omillar qatorida aktiv va 
majburiyatlarni boshqarish bilan bog‘liq risklar hamda bankning 175 mlrd AQSH dollarlik depozitlarining katta 
qismi sug‘urtalanmaganligi qayd etiladi. Bu banklarda moliyaviy resurslarni boshqarishni takomillashtirish 
zarurligini ko‘rsatadi1.

Tijorat banklari korxonalar va jismoniy shaxslarni kreditlash orqali iqtisodiy faollikni qo‘llab-quvvatlaydi. 
Ularning kreditlash salohiyati va moliyaviy barqarorligi resurs bazasining mustahkamligiga bog‘liq. O‘zbekiston 
tijorat banklarida ushbu bazani kengaytirish va mustahkamlash bilan bog‘liq asosiy kamchiliklar 1-rasmda 
keltirilgan

1	  Tsyhanyuk, D., “Effective ways to making strong resource base for Ukrainian banks in terms of unstable economy”. Středoevropský 
vĕstnĺk pro vĕdu a výzkum. – 2017. – №7. - p. 94-106.

1-rasm. Tijorat banklari resurs bazasini mustahkamlashdagi muammolar2

Aholi va korxonalar depozitlari banklarning asosiy resurs manbalaridan biri hisoblanadi. Biroq iqtisodiy 
noaniqlik sharoitida omonatchilar ishonchining o‘zgarishi depozitlar hajmi va banklarning likvidlilik darajasiga 
ta’sir ko‘rsatishi mumkin. Shu sababli banklar xalqaro moliyaviy bozorlardan ham mablag‘ jalb qiladi. Bunda 
xalqaro moliya bozorlaridagi noaniqliklar, qarz majburiyatlari hajmi va valyuta kursi tebranishlarini hisobga olish 
moliyaviy barqarorlikni ta’minlashda muhim ahamiyatga ega.

Banklarning aktiv va passiv operatsiyalari o‘zaro bog‘liq bo‘lib, nodepozit resurslarning tarkibi va shartlari 
kreditlash siyosatiga ta’sir qiladi. Nodepozit resurslarning ayrim turlari depozitlarga nisbatan yuqoriroq foiz 
stavkalarida jalb qilinishi mumkin. Bozor stavkalari pasayganda avval jalb qilingan qimmat resurslar bank 
rentabelligini cheklab, kredit siyosatini qayta ko‘rib chiqish zaruratini yuzaga keltirishi mumkin.

Nodepozit moliyaviy resurslarning banklar faoliyati va moliyaviy barqarorligidagi ahamiyati 2-rasmda aks 
ettirilgan.

2-rasm. Tijorat banklarida nodepozit moliyaviy mablag‘larning ahamiyati 3

Xorijiy mamlakatlarda nodepozit moliyaviy resurslarni boshqarish bank tizimining rivojlanish darajasi, 
moliyaviy bozorlar ko‘lami va regulyator siyosatiga asoslanadi. Rivojlangan davlatlarda ushbu resurslarni 
shakllantirishda kapital bozorlari, repo operatsiyalari va xalqaro kreditlardan keng foydalaniladi. Bunda aktiv va 
passivlar muvozanati, muddatli rejalashtirish, stress-testlar, kapital yetarliligi nazorati hamda zamonaviy risk-
menejment tizimlariga alohida e’tibor qaratiladi. Ayrim xorijiy davlatlarning nodepozit resurslarni shakllantirish 
va boshqarish yondashuvlari 1-jadvalda keltirilgan.

2	  Manba: muallif tomonidan ilmiy tahlillar asosida ishlab chiqilgan.
3	  Manba: muallif tomonidan ilmiy tahlillar asosida ishlab chiqilgan.

1-jadval
Ayrim rivojlangan xorijiy davlatlarda nodepozit moliyaviy resurslarni  
shakllantirish va boshqarishda yondashuvlar4

Mamlakatlar Asosiy usullar Risklarni boshqarish Nodepozit resurs manbalari
AQSH Obligatsiya va repo 

operatsiyalari
Derivativlar, ALM (Asset-

Liability Management)
Kapital bozori, FRS (discount 

window)
Germaniya ECB, xalqaro kreditlar Stress-test, balans tahlili Yevropa moliyaviy bozori 

(ECB)
Yaponiya Davlat bilan integratsiya, 

moliyaviy vositalar
Foiz riski boshqaruvi Markaziy bank kreditlari, 

subordinar qarzlar
Buyuk Britaniya Xalqaro vositalar, London 

moliyaviy markazi
LCR (Liquidity Coverage 
Ratio), NSFR (Net Stable 
Funding Ratio), xedjlash

Eurobond, sukuk

Xitoy Xalqaro moliya bozorlari, 
banklararo kreditlar

Derivativ vositalar, foyda/xavf 
tahlili

Banklararo kreditlar, nobank 
moliyaviy resurslar

Rossiya Xalqaro majburiyatlar, bozor 
instrumentlari

Balans tahlili, monitoring Xalqaro kreditlar, nobank 
mablag‘lar

Tahlil uchun Amerika, Yevropa va Osiyoning bank tizimi rivojlangan mamlakatlari tajribasi tanlab olingan. 
Fikrimizcha, banklarning moliyaviy barqarorligi ularning barqaror resurslar bilan ta’minlanganligiga bog‘liq. 
Moliyaviy xizmatlarga talab ortishi sharoitida banklar o‘z mablag‘lari bilan birga jalb qilingan, xususan, nodepozit 
resurslardan keng foydalanadi. O‘z mablag‘larini doimiy kengaytirish imkoniyati cheklanganligi va global 
raqobatning kuchayishi nodepozit resurs manbalarini mustahkamlash hamda optimallashtirish ahamiyatini 
oshiradi.

Tijorat banklarida olingan kreditlar va lizinglarning majburiyatlar hamda nodepozit moliyaviy manbalardagi 
ulushi 2-jadvalda keltirilgan.

2-jadval
Tijorat banklarida olingan kreditlar va lizinglarning majburiyatlar va nodepozit moliyaviy manbalardagi ulushi5, 
(mlrd so‘m)

Ko‘rsatkichlar/ 
Yillar

Olingan kreditlar va 
lizinglar miqdori

Jami majburiyatlardagi ulushi, 
%

Nodepozit moliyaviy 
manbalardagi ulushi, %

2019 105 252 47,5 80,5
2020 151 704 49,3 56,7
2021 173 750 46,5 79,7
2022 186 614 39,1 70,5
2023 224 351 40,4 71,6
2024 234 667 35,9 67,9
2025 247 691 31,4 64,9

Jahon banki ekspertlarining tavsiyalariga ko‘ra, banklararo kreditlarning jami jalb qilingan mablag‘lardagi 
ulushi 30 foizdan kam, resurslar tarkibidagi ulushi esa 20 foizdan oshmasligi lozim. Jadval ma’lumotlari 
O‘zbekiston bank tizimida jalb qilingan kreditlar va lizinglar salmoqli ulushga ega ekanligini ko‘rsatadi. Xususan, 
banklarning tashqi sektor oldidagi majburiyatlari YaIMga nisbatan 2019-yildagi 11,6 foizdan 2025-yilda 17,2 
foizga yetgan. So‘nggi ikki yilda tashqi qarzlarni milliy valyutada jalb qilish amaliyotining yo‘lga qo‘yilishi valyuta 
xatarlarini boshqarish imkoniyatlarini kengaytirmoqda.

Subordinar qarzlarning jami majburiyatlar va nodepozit moliyaviy manbalardagi ulushi 3-jadvalda 
keltirilgan.

4	  Manba: muallif tomonidan xalqaro bank amaliyoti va Bazel qo‘mitasi materiallari asosida umumlashtirilgan.
5	  Manba: O‘zbekiston Respublikasi Markaziy banki ma’lumotlari asosida muallif tomonidan tuzilgan [1].

3-jadval
Tijorat banklarida subordinar qarzlarning majburiyatlar va nodepozit moliyaviy manbalardagi ulushi6, (mlrd so‘m)

Ko‘rsatkichlar/ 
Yillar

Subordinar qarzlar 
miqdori

Jami majburiyatlardagi ulushi, 
%

Nodepozit moliyaviy 
manbalardagi ulushi, %

2019 3 978 1,82 3,02
2020 4 000 1,34 2,73
2021 4 248 1,13 1,95
2022 6 619 1,42 2,54
2023 9 653 1,73 3,08
2024 11 299 1,70 3,27
2025 11 972 1,5 3,19

Subordinar qarzlar tijorat banklari uchun qo‘shimcha kapital manbasi bo‘lib, kapital yetarliligi talablarini 
bajarish, moliyaviy barqarorlikni mustahkamlash va investorlarni jalb qilishda muhim ahamiyatga ega. Ushbu 
moliyaviy vositalar nisbatan yuqori risk va daromadlilik bilan tavsiflanadi.

Tadqiqot natijalariga ko‘ra, 2019–2025-yillarda O‘zbekiston bank tizimi majburiyatlari tarkibida sezilarli 
o‘zgarishlar kuzatilgan. Muallif fikricha, barqaror nodepozit resurs manbasi sifatida subordinar qarzlarning 
jami majburiyatlardagi ulushini 5 foizdan yuqori darajaga yetkazish maqsadga muvofiq. Ularni uzoq muddatga 
(5–10 yil) jalb qilish riskka tortilgan aktivlar bo‘yicha operatsiyalarni moliyalashtirish va bank likvidliligini qo‘llab-
quvvatlash imkonini beradi.

